СТЕНОГРАФСКИ БЕЛЕШКИ

од 59-тата седница на Собранието на 

Република Македонија, одржана на
18 април 2013 година

Седницата се одржа во Собранието на Република Македонија, сала 1, со почеток во 14,14 часот.
Седницата ја отвори и на неа претседаваше господин Трајко Вељаноски, претседател на Собранието на Република Македонија.

Трајко Вељаноски:  Дами и господа пратеници,

Ја отворам Педесет и деветтата седница на Собранието на Република Македонија.
Пратениците Борис Стојменов, Косана Николиќ Мазнева, Павле Саздов, Антонио Милошевски, Тито Петковски, Фиат Цаноским, Ермира Мехмети, Изет Зекири, Мендух Тачи, Зијадин Села, Јани Макрадули, Весна Бендевска, Гордан Георгиев, Ана Павловска Данева, Али Ахмети, Рафет Муминовиќ, Ирфан Деари, Џевад Адеми, Андреј Петров, Драгиша Милетиќ,  ме известија дека се спречени да присуствуваат на седницата.

За седницата известени и поканети се Претседателот на Република Македонија, претседателот на Владата на Република Македонија, членовите на Владата на Република Македонија, претседателот на Државната изборна комисија. 
За денешната седница го предлагам следниот дневен ред:
1. Верификација на мандат на пратеници во Собранието на Република Македонија.
2. Одлука за испраќање на припадници на Армијата на Република Македонија за учество во мировна операција на Европската унија во Босна и Херцеговина ЕУФОР, АЛТЕА.
Дали има некој предлог за изменување и дополување на предложениот дневен ред?

Ги повикувам пратениците кои имаат предлози за изменување и дополнување на дневниот ред да се пријават за збор.
Благодарам.

Бидејќи нема пријавено за збор, предложениот дневен ред го ставам на гласање.

Ве повикувам да гласаме.
Благодарам.

По предложениот дневен ред вкупно гласаа 72 пратениците. Сите 72 за. Воздржани нема, против нема.

Констатирам дека е усвоен предложениот дневен ред.

Пред да преминеме на расправа по точките од дневнит ред ве потсетувам дека согласно член 80, ставови 2 и 3 од Деловникот на Собранието пратениците се пријавуваат за збор во рок од една минута по отворањето на претресот. Предлагачот и координаторите на пратеничките групи може да се пријават за збор и во текот на претресот. Листата на пратеници не може да се менува и дополнува во текот на претресот, по исклучок, согласно член 10 од Деловникот за изменувањеи дополнување на Деловникот на Собранието пратениците кои во една минута по отворањето на претресот се спречени да се пријават за збор поради присуство на седници на работните тела или делегациите на Собранието чии членови се тие, имаат право да се пријават за збор од моментот кога присуствуваат на седниците на Собранието доколку претресот по точката од дневниот ред се уште трае.

Едновремено, ве известувам дека согласно член 85, став 3 од Деловникот на Собранието, пратеникот кој се пријавил за збор а не е присутен во салата кога е повикан да говори го губи правото на збор за претресот за кој се пријавил и не може повторно да се пријави за истиот претрес.

Согласно член 86 од Деловникот на Собранието и член 12 од Деловникот за изменување и дополнување на Деловникот на Собранието пратеник во текот на претресот може да говори само еднаш во траење од 10 минути, известителот на матичното работно тело и на Законодавно правната комисија 10 минути, координаторот на пратеничката група или еден пратеник определен од пратеничката група или од координаторот на пратеничката група и предлагачот може да говорат повеќе пати, но не повеќе од 15 минути вкупно.
Минуваме на точка 1 - Верификација на мандат на пратеници во Собранието на Република Македонија.
Извештајот на Комисијата за деловнички и мандатно имунитетни прашања ви е доставен.

Отворам претрес по извештајот на Комисијата за деловнички и мандатно имунитетни прашања.

Ги повикувам пратениците кои сакаат да говорат да се пријават за збор.

Благодарам.

Бидејќи нема пријавено за збор констатирам дека претресот е завршен.

Ги ставам на гласање Извештајот и предлогот на Комисијата за деловнички и мандатно имунитетни прашања за верификација на мандатот на пратениците Христина Рунчева и Панче Дамевски.
Ве повикувам да гласаме.

Благодарам.

По Извештајот и Предлогот на Комисијата за деловнички и мандатно имунитетни прашања вкупно гласаа 70 пратеници. Од нив за гласаа сите 70, воздржани нема, против нема.

Констатирам дека Извештајот и предлогот на Комисијата за деловнички и мандатно имунитетни прашања се усвоени и дека со тоа е извршена верификација на мандатот на пратениците Христина Рунчева и Панче Дамески.

На пратениците Христина Рунчева и Панче Дамески им ја честитам верификацијата на мандатот за пратеници во Собранието на Република Македонија.
Минуваме на точка 2 - Предлог на одлука за испраќање на припадници на Армијата на Република Македонија за учество во мировна операција на Европската унија во Босна и Херцеговина ЕУФОР, АЛТЕА.

Предлогот на одлуката и извештајот на Комисијата за одбрана и безбедност ви се доставени.

Отворам општа расправа.

Ги повикувам предлагачот и пратениците кои сакаат да говорат по општата расправа по предлогот на одлуката да се пријават за збор.
Благодарам.

За збор се јави и има збор господинот Ѓорчев Владимир, повелете.
Владимир Ѓорчев: Благодарам.
Почитуван претседателе, колеги пратеници, претставници на Владата, 
Би сакал само неколку работи да кажам. Значи, распоредувањето на припадниците на Армијата на Република Македонија и учеството во меѓународната мисија на Европската унија АЛТЕА беше поддржано од страна на Комисијата за одбрана и безбедност едногласно и би сакал да истакнам задоволство што претставниците и на позицијата и на опозицијата, значи и партиите кои што ја поддржуваат Владата и оние кои што се спротивставени имаат заедничко мислење и тоа е континуитет во Законодавниот дом на Република Македонија, значи независно дали ВМРО-ДПМНЕ или СДСМ ја составувал Владата, политичките партии едногласно ги поддржуваат мисиите на Армијата на Република Македонија како во Босна и Херцеговина така и во Авганистан, претходно и во Ирак. Значи, во тој дел гласаме заеднички и со задоволство можам да констатирам дека овие мисии се високо оценети од страна на Европската унија и НАТО. Припадниците на Армијата на Република Македонија покажуваат висок професионализам и се рамо до рамо со припадниците на армииите како од Европа така и од Северна Америка. Во таа насока би истакнал дека Комисијата за одбрана и безбедност го поддржува распоредувањето на припадниците на Армијата на Република Македонија и му препорачуваме на Собранието на пленарна седница да го поддржи истото.
Благодарам.

Трајко Вељановски: Благодарам и јас.

Бидејќи е исцрпена листата на пријавени за збор, констатирам дека општата расправа по предлогот на одлуката е завршена.

Предлогот на одлуката го ставам на гласање.

Ве повикувам да гласаме.
Има проблем нешто со системот за гласање поради тоа што мораше двајцата нови пратеници да се вметнат во системот и затоа има проблем. Сега, еве службите, за две минути ќе го рестартираат системот.
Колеги пратеници, ме известија дека е исправена грешката што се направи. Рестартиран е системот.

Го повторуваме гласањето.

Предлогот на одлуката го ставам на гласање.

Ве повикувам да гласаме.

Благодарам.

Вкупно гласаа 75 пратеници. Од нив за предлогот на одлуката гласаа сите 75, воздржани нема, против нема.

Констатирам дека Собранието ја донесе Одлуката за испраќање на припадници на Армијата на Република Македонија за учество во мировна операција на Европската унија во Босна и Херцеговина ЕУФОР, АЛТЕА.
Бидејќи дневниот ред е исцрпен констатирам дека Педесет и деветтата седница на Собранието на Република Македонија е завршена.
Ви благодарам.
(Седницата заврши со работа во 14,29 часот)

